
Resolución do  9 de febreiro de 2026 da Dirección Xeral de Ordenación e Innovación

Educativa pola que se convoca  o programa piloto de mediación escolar “Acordamos

ConVivir”  dirixido  a  centros  educativos  públicos  dependentes  da  Consellería  de

Educación, Ciencia, Universidades e Formación Profesional no curso 2025-2026.

A Lei Orgánica 2/2006, do 3 de maio, de Educación, na redacción dada pola Lei Orgánica

3/2020,  do  29  de  decembro,  establece  que  a  educación  debe  fomentar  a  convivencia

democrática  e  o respecto ás  diferenzas  individuais,  promover  a solidariedade  e  evitar  a

discriminación,  co  obxectivo  fundamental  de  lograr  a  necesaria  cohesión  social;  neste

sentido,  o  artigo  1,  apartado  k),  sinala  a  importancia  dunha  educación  orientada  á

convivencia, ao respecto, á prevención de conflitos e a súa resolución pacífica, así como a

non violencia  en  todos  os  ámbitos  da  vida  persoal,  familiar  e  social,  especialmente  no

relativo ao acoso escolar  e ao ciberacoso co fin de axudar ao alumnado para recoñecer

calquera forma de malos tratos, abuso sexual, violencia ou discriminación e a reaccionar

fronte a ela. 

Cabe destacar,  ademais,  o artigo 124 onde se recolle que as Administracións educativas

regularán os requisitos e as funcións que deberán desempeñar as persoas que exerzan a

figura  da  coordinadora  ou  coordinador  do  benestar  e  protección,  como  parte  dos

mecanismos de garantía para aquelas persoas que poidan verse afectadas por situacións

que alteren as súas condicións de benestar, seguridade e protección.

No Decreto 8/2015, do 8 de xaneiro, polo que se desenvolve a Lei 4/2011, do 30 de xuño, de

convivencia  e  participación  da comunidade  educativa  en materia de convivencia  escolar,

defínese a convivencia escolar como a capacidade que teñen as persoas de vivir con outras

nun  marco  de  respecto  mutuo  e  de  solidariedade  recíproca,  expresada  na  interrelación

harmoniosa  e  sen  violencia  entre  os  diferentes  actores  e  estamentos  da  comunidade

educativa.  Ten  un  enfoque  formativo,  ao  tratarse  dunha  aprendizaxe  enmarcada  en

obxectivos fundamentais e transversais e, pola súa vez, é unha responsabilidade compartida

por toda a comunidade educativa.

O Plan integral contra o acoso e o ciberacoso desenvolvido pola Xunta de Galicia mostra o

firme compromiso de erradicar o acoso escolar en todas as súas formas para promover a

cultura do respecto,  a  empatía  e a tolerancia.  Preténdese fomentar  o desenvolvemento

integral  do alumnado,  brindándolle as ferramentas necesarias  para previr  e enfrontar  o

acoso  escolar.  O  obxectivo  é  que  cada  neno,  nena  e  adolescente  se  sinta  seguro/a  ao

expresarse, sen temor a ser vítima de intimidación ou de calquera outra forma de violencia.

A Consellería de Educación, Ciencia, Universidades e Formación Profesional, consciente da

necesidade de  fixar os piares da planificación estratéxica a seguir no seu compromiso co

coidado e mellora continua do clima de convivencia escolar, recolle na Estratexia Galega de

Convivencia  Escolar  2025  actuacións  específicas  cara  unha  promoción  da  convivencia

positiva. Entre os seus retos está a loita contra o acoso escolar e o ciberacoso, entendidos

como fenómenos  interrelacionados,  mediante  o  reforzo  das  ferramentas  de  prevención,

provención e detección, así como o seguimento individualizado do alumnado. A tolerancia

cero cara  ao acoso  escolar  e  o  ciberacoso  será  a  mensaxe  firme que  resulta  necesario

transmitir por todas as persoas que forman parte da comunidade educativa.

Nesta  liña,  o  programa  piloto  de  mediación  escolar  “Acordamos  ConVivir”  proporciona

recursos  para  a  resolución  pacífica  de  conflitos  e  fomenta  unha  educación  baseada  na

convivencia, o respecto e a prevención de conflitos, así como na promoción da non violencia

en  todos  os  ámbitos  da  vida  persoal,  familiar  e  social,  con  especial  atención  ao  acoso

escolar e ao ciberacoso. 

De acordo co anteriormente exposto, esta Dirección Xeral

RESOLVE:

Primeiro.-  Obxecto

Esta  resolución  ten  por  obxecto  regular  o  programa  piloto  de mediación  escolar

“Acordamos  ConVivir”  e  establecer  as  bases  para  a  participación  neste  dos  centros

educativos  públicos  dependentes  da  Consellería  de  Educación,  Ciencia,  Universidades  e

Formación Profesional no curso 2025/26.

Segundo.- Obxectivo xeral

Fomentar a adquisición de habilidades, capacidades e competencias colaborativas, así como

a resolución pacífica e construtiva de conflitos  para o rexeitamento de calquera forma de

violencia.

Terceiro.- Obxectivos específicos

• Identificar os principais elementos que configuran a conduta colaborativa (empatía,

cooperación, diálogo, etc.) como promotores de relacións sociais satisfactorias.

• Sensibilizar sobre a necesidade de educar na xestión positiva dos conflitos, co fin de

previlos.

• Dar a coñecer as ferramentas que se desenvolven nas prácticas restaurativas. 

• Practicar técnicas de comunicación afectiva consciente que favorecen a cooperación,

a responsabilidade afectiva e o coidado das outras persoas. 

Cuarto.- Persoas destinatarias

Esta convocatoria vai dirixida ao profesorado, ás familias e ao alumnado que cursa 5º e 6º de

educación  primaria  e  educación  secundaria  obrigatoria  nos  centros  educativos  públicos

dependentes da Consellería de Educación, Ciencia, Universidades e Formación Profesional.

Quinto.- Descrición do programa e planificación

O  programa  piloto  de mediación  escolar  “Acordamos  ConVivir” desenvolverase  en tres

actuacións:

1) Reunión inicial co centro educativo

Nesta fase realizarase un encontro virtual con cada centro participante co obxectivo

de presentar  o  programa,  aliñar  expectativas  e  recoller  información  inicial  sobre

necesidades e particularidades de cada centro. Estas reunións permitirán establecer

canles  de  comunicación  claras  e  preparar  de  maneira  personalizada  as  seguintes

actuacións do programa.

2) Obradoiros de prácticas complementarias á mediación

Nesta  fase,  o  alumnado  recibirá  formación  a  través  de  obradoiros  nos  que

traballarán en grupos, cun máximo de 5 grupos por centro. O número máximo  será

de  25  alumnas  e  alumnos  por  grupo.  Cada  obradoiro  terá  unha  duración  de  50

minutos. Os cinco talleres por centro desenvolveranse na mesma xornada lectiva e

serán impartidos por unha entidade externa especializada. 

3) Charlas informativas para profesorado e familias

Realizarase unha sesión de 2,5 horas de duración en horario de tarde co fin de dar a

coñecer estas prácticas e os seus efectos positivos.

A actuación 1 e 2 son vinculantes mentres que a actividade 3 é opcional. As actividades 2 e 3

desenvolveranse na mesma data.

Sexto.- Proceso e prazo de solicitude

As  solicitudes  enviaranse  ao  enderezo  electrónico  edutic@edu.xunta.gal co  asunto

“Solicitude Programa piloto Acordamos ConVivir”, achegando o anexo de solicitude.

O  prazo  de  presentación  de  solicitudes  será  de  15  días  naturais  contados  a  partir  da

publicación desta convocatoria no portal educativo.

Sétimo.- Criterios de selección dos centros

Seleccionaranse ata un máximo de 20 centros para o desenvolvemento do programa piloto.

Os centros seleccionaranse segundo a orde de entrada da solicitude no enderezo sinalado. 

Oitavo.- Resolución

Unha vez rematado o proceso de selección das solicitudes, farase pública a resolución no

Portal educativo desta consellería (http://www.edu.xunta.gal/portal/).

Contra esa resolución, que non esgota a vía administrativa, as persoas interesadas poderán

interpor  recurso  de  alzada  ante  a  persoa  titular  da  Consellería  de  Educación,  Ciencia,

Universidades e Formación Profesional no prazo dun mes contado desde o día seguinte ao

da súa publicación, segundo o disposto nos artigos 121 e 122 da Lei 39/2015, do 1 de outubro,

do procedemento administrativo común das administracións públicas.

O prazo máximo para resolver este procedemento será de tres meses. Se transcorrese o

citado prazo sen que recaese resolución expresa, as persoas interesadas poderán entender

desestimadas as súas solicitudes por silencio administrativo.

Noveno.- Información básica sobre protección de datos de carácter persoal

Os  datos  persoais  recadados  neste  procedemento  serán  tratados  na  súa  condición  de

responsable  pola  Xunta  de  Galicia,  Consellería  de  Educación,  Ciencia,  Universidades  e

Formación Profesional, coas finalidades de levar a cabo a tramitación administrativa que

derive  da  xestión  deste  procedemento  e  a  actualización  da  información  e  contidos  da

carpeta do cidadán.

O tratamento dos datos baséase no cumprimento dunha misión de interese público ou no

exercicio de poderes públicos, conforme a normativa recollida na ficha do procedemento

incluída na Guía de procedementos e servizos, no propio formulario anexo e nas referencias

recollidas  en  https://www.xunta.gal/informacion-xeral-proteccion-datos.  Con  todo,

determinados  tratamentos  poderán  fundamentarse  no  consentimento  das  persoas

interesadas e esta circunstancia reflectirase no devandito formulario.

Os datos serán comunicados ás Administracións públicas, organismos e/ou entidades que

participan  neste  plan  no  exercicio  das  súas  competencias,  cando  sexa necesario  para  a

tramitación e resolución dos seus procedementos ou para que os cidadáns poidan acceder

de forma integral á información relativa a unha materia. A fin de darlle a publicidade esixida

ao  procedemento,  os  datos  identificativos  das  persoas  interesadas  serán  publicados

conforme  ao  descrito  na  presente  norma  reguladora  a  través  dos  distintos  medios  de

comunicación institucionais dos que dispón a Xunta de Galicia como Diarios Oficiais, páxinas

web ou taboleiros de anuncios. 

As  persoas  interesadas  poderán  acceder,  rectificar  e  suprimir  os  seus  datos,  así  como

exercer outros dereitos ou retirar o seu consentimento,  a través da sede electrónica da

Xunta de Galicia  ou  presencialmente nos  lugares  e  rexistros  establecidos  na normativa

reguladora do procedemento administrativo común,  segundo se explicita na información

adicional recollida en https://www.xunta.gal/es/informacion-xeral-proteccion-datos 

No caso de existir  diferentes referencias normativas en materia de protección  de datos

persoais neste procedemento, prevalecerán en todo caso aquelas relativas ao Regulamento

(UE) 2016/679, Xeral de Protección de Datos ou a Lei Orgánica 3/2018, do 5 de decembro, de

Protección de Datos Persoais e garantía dos dereitos dixitais.

Santiago de Compostela, na data da sinatura dixital,

Judith Fernández Novoa

Directora xeral de Ordenación e Innovación Educativa

